
[image: image1.jpg]


Бөек Болгар синдә чәчәк аткан,
Иң бәхетле көнен кичергән.

Тик үзенең соңгы күз яшен дә,

Туган җирем, сиңа төшергән...
БӨГЕЛМӘ

Бөгелмә юлы илтәдер

Юлчыны көнчыгышка,

Бөгелмә бай сулыкларга,

Басу-кырга, кош кортка.

ЗӘЙ

Зәй буйларын бизәп торган

Зәй шәһәре зур түгел,

Кечкенә булса да якты ул,

Электрны ясый ул!

КАЗАН

Казан! Мең еллардан артык


               тарихлы син,

Син йөрәге туган җиремнең,

Горурлыгың белән яулап алып



  Сакланасың

Иң түрендә һәрбер күңелнең!

КАЙБЫЧ

Кайбыч диеп кемнәр исем кушкан,

Урманнары үтеп булмаслык,

Кайбыч якларында кояш байый,
Хозурлыгы күзне алмаслык.

КУКМАРА

Кукмара итекләрендә

Кышлар җылы тоела,

Әйтерсең лә итекләре

Кар тиюгә җылына.

МАМАДЫШ

Мамадыш... Бигрәк ямьле төбәк,
Урман, калкулыклар төбәге.

Ул бит әле безнең республиканың
Картадагы төгәл үзәге.

МИНЗӘЛӘ

Минзәлә ягы матур,

Сылу каен, таллары,

Бер күргәннәр онытмыйдыр

Сандугачлар сайравын.
НУРЛАТ

Нурлат аша узсаң тукта син,

Нурлаттадыр шикәрнең иң агы,

Яңа Чишмә булса бавырсаклы,

Нурлат шикәрләре иң баллы.

ПИТРӘЧ

Питрәч, Теләче яклары

Урманнарга төренгән.

Матур-матур авыллары

Сәйләннәрдәй тезелгән.

САБА

Саба халкы җырга, моңга

Электән оста халык.

Исеме дә бик сөйкемле,

Әллә күрикме барып?!

САРМАН

Сарман – сандугачлар иле,

Күп җырчылар үстергән,

Мәңге җәйне саклар кебек 

Яшеллеккә күмелгән.

ЛАЕШ

Тәмле була җиләк-җимеш

Лаеш бакчаларында,

Гөрләп үсә яшелчә дә

Лаеш басуларында.
